
LA VERITA DESPLEGADO
pèr un pouèto villageois

Strophos prouvençalos countenen l'Histori de la nouvello Révoulucien.

Bravei Citouyens de la Franço, 1
Fès-mi l'ounour de m'escouta,
S'ignouras de nouestrei soufranços,
Yeou vous lei vaou develoupa;
Per lou recit de quaouquei Nobles
Emè lei gens doou Tiers-Etat
Que regardavoun coume ignobles,
Quand se n'en voulien aproucha.

Escouta lei beous avantagis, 2
Que fasien ei gens de mestiè,
Quand li coumandavon d'oubragis,
Lei foulié servi lei premiè,
Fouliè quitta touto besougno,
Senso discountinua jamai,
Quan ero lest, senso vergougno
Li disien, vai, ti pagarai

Se l'Artisan li remouestravo, 3
Que l'argen li fasiè besoun,
Ero uno injuro dei plus gravo,
E cridavon senso resoun;
Sei doumestiquos mai affables,
Li disien de leou s'en ana,
Aoujourd'hui Moussu es un diablè,
Vendrès deman, vous pagara.

Quan acheravias de sei terros, 4
Lei poudias jamai paga,
De la façoun qu'aquo s'enterro,
Lei pagavias, leis avias pas.
Toujou paga & toujour deoure,
Es uno cavo senso fin,
Es per aco que lou bas Pople
Es toujou esta paoure & mesquin.


